
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

বিনষ্ট



হৃদ্পিণ্ডটা জমাট রক্তের দলা। কৃষ্ণবর্ণ প্রস্তরখণ্ড।

স্পন্দনহীন হৃদয়। ক্ষতচিহ্ন বিলুপ্ত। গতির সহজ অবসান।

উত্তাপহীন বাতাসে রক্তাক্ত রণাঙ্গনে পরিত্যক্ত কোন শব।



বেদনার হিম চিত্র সেই অভিশপ্ত মৃতের সান্ত্বনার মতো

আকাশের ঈশান কোণে কখনও অখ্যাত তারার ছায়ায় ফোটে,

যখন অন্ধ আক্রোশে গুপ্ত ডিনামাইটে স্মৃতির পাহাড় ভাঙা হয়,

আর তার গোত্রহীন বেমানান সর্বনাশা বস্তুর ঢল

দুর্ভাবনার গহবরে অনায়াসে হারিয়ে যায় পরম উচ্ছৃঙ্খলতায়,

ছন্নছাড়া জীবনের মতো। হৃদয়ের মুক্ত আদালতে

অন্তহীন অবসাদে ভগ্ন যুপকাষ্ঠের ফাঁকে নিরুপায়

অপরাহ্নবেলায় ফুঁপিয়ে কাঁদে ম্রিয়মাণ প্রেমের প্রেতমূর্তি।



অপদার্থ অক্ষরে রচিত বিয়োগান্ত কাহিনীর বিস্মৃত পাণ্ডুলিপি

বিনষ্ট। অপহৃত। অনিয়ত বিরতির নিঃশব্দ সীমারেখা

তাই অস্পষ্ট রঙে ঢেকে রাখে কালের নিষ্টুর প্রহরীরা।

		 এই পাতা শেষ সম্পাদিত হয়েছে ১০:৩৬টার সময়, ২৪ এপ্রিল ২০২০ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

